
IJTIMOIY TARMOQLARDAGI LAYK VA IZOHLARNING OʻSMIRLARDA 

TASHQI BAHOLANISHGA EHTIYOJ SHAKLLANISHIGA TAʼSIRI 

 

Maxmudov Salimjon Uralovich 

Jizzax davlat pedagogika universiteti oʻqituvchisi 

E-mail: salimmaxmudov5@gmail.com 

 

Annotatsıya. Ijtimoiy tarmoqlardagi layk va izohlar oʻsmirlar uchun 

tengdoshlar tomonidan tan olinishning koʻrinadigan belgisiga aylanib, tashqi 

baholanishga ehtiyojning shakllanishiga taʼsir koʻrsatishi mumkin. Maqola nazariy-

tahliliy xarakterga ega boʻlib, ilmiy adabiyotlarni tahlil qilish, qiyosiy tahlil va nazariy 

umumlashtirish usullariga asoslangan. Tahlil layk va izohlar ijtimoiy solishtirish, 

ijtimoiy tasdiqni kutish, onlayn obrazni moslashtirish hamda salbiy fikr-mulohazaga 

sezgirlik mexanizmlari orqali tashqi baholanishga bogʻliqlikni kuchaytirishi 

mumkinligini koʻrsatdi; ularning taʼsiri oʻsmirning individual xususiyatlari va oldingi 

ijtimoiy tajribasiga bogʻliq. Natijalar asosida taʼlim muassasalaridagi psixologik 

xizmat uchun ilmiy-amaliy tavsiyalar ishlab chiqildi va Oʻzbekiston oʻsmirlari 

ishtirokida empirik tadqiqotlar oʻtkazish zarurati asoslandi.  

Kalit soʻzlar: oʻsmirlik, ijtimoiy tarmoqlar, layk, izoh, tashqi baholanish, 

ijtimoiy tasdiq, oʻz-oʻzini baholash, tengdoshlar taʼsiri, psixologik xizmat. 

Аннотация. Лайки и комментарии в социальных сетях становятся для 

подростков видимым показателем признания со стороны сверстников и могут 

влиять на формирование потребности во внешней оценке.Статья носит 

теоретико-аналитический характер и основана на анализе научной литературы, 

сравнительном анализе и теоретическом обобщении. Анализ показал, что лайки 

и комментарии могут усиливать зависимость от внешней оценки через 

механизмы социального сравнения, ожидания социального одобрения, 

подстройки онлайн-образа и чувствительности к негативной обратной связи; их 

влияние зависит от индивидуальных особенностей и прежнего социального 

опыта подростка. На основе полученных результатов предложены научно-

практические рекомендации для психологической службы образовательных 

учреждений и обоснована необходимость эмпирических исследований с 

участием подростков Узбекистана.  

Ключевые слова: подростковый возраст, социальные сети, лайки, 

комментарии, внешняя оценка, социальное одобрение, самооценка, влияние 

сверстников, психологическая служба. 

Abstract. Likes and comments on social media can become a visible sign of 

peer recognition for adolescents and may influence the development of a need for 

external validation. This theoretical and analytical article is based on a review of the 

scientific literature, comparative analysis, and theoretical generalization.The analysis 

shows that likes and comments may strengthen dependence on external validation 

through social comparison, anticipation of social approval, adjustment of the online 

self-image, and sensitivity to negative feedback; their effect depends on adolescents’ 

individual characteristics and prior social experience. Based on the findings, research-

informed recommendations are proposed for psychological support services in 

educational institutions, and the need for empirical studies involving adolescents in 

Uzbekistan is substantiated.  

Keywords: adolescence, social media, likes, comments, external validation, 

social approval, self-esteem, peer influence, psychological support. 

KIRISH 

Raqamli texnologiyalarning rivojlanishi ijtimoiy tarmoqlarni oʻsmirlarning 

kundalik muloqoti, oʻzini ifodalashi va tengdoshlari bilan munosabatlarining muhim 

qismiga aylantirdi. Ijtimoiy tarmoqlarda joylashtirilgan suratlar, videolar va boshqa 

materiallarga bildiriladigan layklar hamda izohlar foydalanuvchilarning oʻzaro 

munosabatida muayyan ijtimoiy ahamiyat kasb etadi. Ayniqsa, oʻsmirlik davrida 

tengdoshlar tomonidan qabul qilinish va tan olinish istagi kuchayishi mumkinligi 

sababli, bunday reaksiyalar oʻzini baholash jarayoni bilan bogʻlanadi. 

Oʻsmirlik davri shaxsning oʻzligini anglash, mustaqil qarashlarini shakllantirish 

va ijtimoiy muhitdagi oʻrnini belgilash jarayonlari jadallashadigan rivojlanish 

bosqichidir. E. Gʻoziyevning yosh davrlari psixologiyasiga oid qarashlari shaxs 

rivojlanishini yoshga xos psixologik xususiyatlar bilan bogʻliq holda oʻrganish 

zarurligini koʻrsatadi [1]. I. S. Konning oʻsmirlik va ilk yoshlik psixologiyasiga oid 

ishlari ham oʻzini anglash hamda tengdoshlar bilan munosabatlarning ahamiyatini 

nazariy jihatdan tushunishga yordam beradi [2]. 

ASOSIY QISM 

Ijtimoiy tarmoqlardagi layk va izohlar oʻsmir uchun oddiy raqamli 

reaksiyalardan tashqari, uning postlari boshqalar tomonidan qay darajada 

maʼqullanayotganini koʻrsatuvchi belgilar sifatida qabul qilinishi mumkin. Biroq 

ushbu reaksiyalarning psixologik ahamiyati barcha oʻsmirlarda bir xil emas. Ayrimlar 

uchun ular muloqot va qoʻllab-quvvatlash vositasi boʻlsa, boshqalar uchun oʻz qadrini 

baholashning muhim mezoniga aylanishi mumkin. 

Tadqiqotning maqsadi - ijtimoiy tarmoqlardagi layk va izohlarning oʻsmirlarda 

tashqi baholanishga ehtiyoj shakllanishi bilan bogʻliq psixologik mexanizmlarini 

nazariy jihatdan tahlil qilish hamda psixologik xizmat faoliyati uchun amaliy tavsiyalar 

ishlab chiqish. 

Tadqiqot metodlari sifatida ilmiy adabiyotlarni tahlil qilish, qiyosiy tahlil, 

nazariy umumlashtirish va ilmiy xulosalash usullaridan foydalanildi. Maqola nazariy-

tahliliy xarakterga ega boʻlib, unda muallif tomonidan oʻtkazilgan empirik tadqiqot 

natijalari keltirilmaydi. 

Tashqi baholanishga ehtiyojning ijtimoiy-psixologik mohiyati 

Tashqi baholanishga ehtiyoj - shaxsning oʻz xatti-harakati, tashqi koʻrinishi, 

fikrlari yoki faoliyatining boshqalar tomonidan qanday qabul qilinishiga qiziqishi va 

ularning munosabatiga ahamiyat berishi bilan bogʻliq psixologik hodisadir. Ushbu 

ehtiyojning mavjudligi oʻz-oʻzidan salbiy holat hisoblanmaydi. Insonning ijtimoiy 

mavjudot sifatida boshqalarning munosabatiga eʼtibor berishi tabiiy jarayondir. 

Muammo tashqi baholash shaxsning oʻz qadrini belgilovchi asosiy yoki yagona 

mezonga aylanganida yuzaga kelishi mumkin. 

L. Festingerning ijtimoiy solishtirish nazariyasiga koʻra, inson oʻz qobiliyatlari 

va qarashlarini baholashda boshqa kishilar bilan taqqoslashga moyil boʻladi [3]. 

Oʻsmirlar uchun tengdoshlarning fikri va guruh tomonidan qabul qilinish hissi oʻzini 

anglash jarayonida muhim oʻrin tutishi mumkin. Ijtimoiy tarmoqlar esa bu jarayonni 

raqamli koʻrsatkichlar orqali yanada koʻrinadigan qiladi. 

Shu nuqtayi nazardan, tashqi baholanishga ehtiyojni ijtimoiy munosabatlarga 

tabiiy qiziqishdan farqlash muhimdir. Birinchi holatda oʻsmir boshqalarning fikrini 

hisobga oladi, lekin oʻz qarashlarini ham saqlab qoladi. Ikkinchi holatda esa oʻziga 

nisbatan ijobiy munosabat koʻproq boshqalarning reaksiyasiga bogʻlanib qolishi 

mumkin. 

Layk va izohlarning tashqi tasdiqqa ehtiyoj shakllanishidagi roli 

Ijtimoiy tarmoqlardagi layklar miqdoriy fikr-mulohaza shakli hisoblanadi. 

Izohlar esa koʻpincha sifat jihatidan mazmunliroq munosabatni ifodalaydi. Layklar 

postning ommabopligini koʻrsatuvchi belgi sifatida qabul qilinishi mumkin, izohlar esa 

oʻsmirning tashqi koʻrinishi, xatti-harakati yoki fikrlariga nisbatan bevosita bahoni oʻz 

ichiga oladi. 

A. Meeus, K. Beullens va S. Eggermont tomonidan olib borilgan tadqiqotda 725 

nafar oʻsmirlikka yaqin yoshdagi ishtirokchining ijtimoiy tarmoqlardagi oʻzini 

namoyon etishi, onlayn ommabopligi va oʻz-oʻzini baholashi oʻrtasidagi munosabatlar 

oʻrganilgan. Natijalar onlayn ommabopligi va layklar bilan bogʻliq ijobiy baholanish 

oʻz-oʻzini baholash bilan murakkab munosabatda boʻlishi, shu bilan birga, 

ommaboplikka ehtiyojning kuchayishi oʻz-oʻzini baholashga salbiy bogʻlanishi 

mumkinligini koʻrsatgan [4]. Bu natija tashqi tasdiqning vaqtinchalik ijobiy hissiyot 

berishi bilan unga ortiqcha bogʻlanish xavfi bir vaqtda mavjud boʻlishi mumkinligini 

anglatadi. 

P. Li va hamkorlarining Instagramdan foydalanuvchi 12–18 yoshli qizlar 

ishtirokidagi tadqiqotida layklar va tengdoshlar fikrining ahamiyati, oʻz-oʻzini 

baholash hamda kayfiyat oʻrtasidagi munosabatlar oʻrganilgan. Tadqiqotda 

tengdoshlarning fikr-mulohazasiga yuqori ahamiyat berish salbiy kayfiyat bilan 

bogʻliqligi aniqlangan [5]. Biroq mazkur natijalar barcha oʻsmirlarga bir xil tatbiq 

etilmasligi, ayniqsa, tadqiqot tanlanmasi qizlardan iborat boʻlganligi hisobga olinishi 

kerak. 

J.M.OʻBrien va hamkorlarining tadqiqotlarida ijtimoiy tarmoqlarda boshqalarga 

nisbatan kamroq layk olish ayrim oʻsmirlarda rad etilganlik hissi va salbiy emotsiyalar 

bilan bogʻliqligi koʻrsatilgan. Maktabda tengdoshlar tomonidan tazyiq yoki 

jabrlanishni boshdan kechirgan oʻsmirlar bunday vaziyatlarga nisbatan koʻproq zaiflik 

namoyon qilishi mumkin [6]. Ushbu natijalar layklar sonining psixologik ahamiyati 

oʻsmirning oldingi ijtimoiy tajribasi bilan ham bogʻliq ekanini koʻrsatadi. 

Shunday qilib, layk va izohlar tashqi baholanishga ehtiyojning yagona sababi 

emas. Ular oʻsmirning tengdoshlar tomonidan qabul qilinishga boʻlgan ehtiyoji, oʻziga 

boʻlgan munosabati va ijtimoiy muhitdagi tajribasi bilan oʻzaro aloqada boʻladi. 

Tashqi baholanishga bogʻliqlikni kuchaytiruvchi psixologik mexanizmlar 

Birinchi mexanizm - ijtimoiy solishtirish. Oʻsmir oʻz postiga qancha layk 

tushganini tengdoshlarining postlari bilan taqqoslashi mumkin. Bunday taqqoslash 

muntazam takrorlanganda, ijtimoiy tarmoqdagi raqamli koʻrsatkichlar oʻzini 

baholashning muhim mezoniga aylanish ehtimoli mavjud. Biroq solishtirishning 

oqibati uning yoʻnalishi, mazmuni va shaxsning individual xususiyatlariga bogʻliq. 

Ikkinchi mexanizm - ijtimoiy tasdiqni kutish. Oʻsmir post joylashtirgandan 

soʻng layk va izohlarni qayta-qayta tekshirishi, kutilgan reaksiya boʻlmasa 

xavotirlanishi yoki oʻz postini oʻchirib tashlashi mumkin. Ushbu xatti-harakatlar 

muntazam takrorlansa, tashqi reaksiyalarni kuzatish odat tusiga kirishi ehtimoli 

mavjud. Biroq bitta xatti-harakatning oʻzi psixologik muammo mavjudligini 

isbotlamaydi. 

Uchinchi mexanizm - onlayn obrazni boshqalarning talablariga moslashtirish. 

Oʻsmir koʻproq maʼqullanish olish maqsadida oʻz fikrlarini oʻzgartirishi, faqat 

ommabop deb hisoblangan mazmunni joylashtirishi yoki oʻzining haqiqiy 

qiziqishlarini yashirishi mumkin. Bunday vaziyatda virtual ommabopликка intilish 

oʻzini erkin ifodalash imkoniyatini cheklashi ehtimoli bor. 

Toʻrtinchi mexanizm - salbiy fikr-mulohazaga sezgirlik. Izohlarda tanqid, 

masxara yoki kamsitish mavjud boʻlsa, oʻsmir buni oʻz shaxsiga berilgan umumiy baho 

sifatida qabul qilishi mumkin. M. Koutamanis, H. G. M. Vossen va P. M. 

Valkenburgning 10-15 yoshli 785 nafar oʻsmir ishtirokidagi tadqiqoti salbiy onlayn 

fikr-mulohaza olish xavfi oʻsmirning xulq-atvori va ijtimoiy sharoitlari bilan bogʻliq 

boʻlishi mumkinligini koʻrsatgan [7]. 

D. Rides va hamkorlarining 2025-yilda chop etilgan sifat tadqiqotida 11-15 

yoshli oʻsmirlar layk, izoh va boshqa reaksiyalarni onlayn taassurot shakllantirish, 

ijtimoiy qoʻllab-quvvatlash hamda oʻzini ifodalash vositasi sifatida talqin qilishi 

aniqlangan [8]. Bu holat raqamli reaksiyalarni faqat salbiy omil sifatida baholash 

toʻgʻri emasligini koʻrsatadi: ularning taʼsiri muloqot mazmuni va oʻsmirning ularga 

bergan maʼnosiga bogʻliq. 

Psixologik xizmat uchun ilmiy-amaliy tavsiyalar. Yuqoridagi nazariy tahlil va 

ilmiy tadqiqotlar asosida taʼlim muassasalaridagi psixologik xizmat faoliyatini 

quyidagi yoʻnalishlarda tashkil etish maqsadga muvofiq. 

Birinchidan, oʻsmirning tashqi baholanishga munosabatini aniqlashda uning 

ijtimoiy tarmoqlardan foydalanish davomiyligi bilan cheklanib qolmaslik kerak. Layk 

va izohlar oʻsmirning kayfiyatiga qay darajada taʼsir qilishi, kutilgan reaksiya 

boʻlmaganda qanday hislarni boshdan kechirishi va oʻz qadrini nimalar asosida 

baholashi suhbat davomida oʻrganilishi mumkin. 

Ikkinchidan, profilaktik mashgʻulotlarda oʻz-oʻzini adekvat baholash, tanqidiy 

fikrlash va hissiy oʻzini boshqarish koʻnikmalarini rivojlantirish lozim. Oʻsmirga 

layklar soni insonning qobiliyati, shaxsiy fazilatlari yoki haqiqiy qadr-qimmatini toʻliq 

ifodalamaydi, degan fikrni amaliy misollar orqali tushuntirish muhimdir. 

Uchinchidan, oʻsmirning real hayotdagi yutuqlari va ijobiy tajribalarini eʼtirof 

etish zarur. Taʼlim, sport, ijod, oilaviy munosabatlar va jamoaviy faoliyatdagi 

muvaffaqiyatlar tashqi raqamli baholardan mustaqil ravishda oʻz qadrini anglashga 

koʻmaklashishi mumkin. 

Toʻrtinchidan, ota-onalar va pedagoglar bilan hamkorlikda raqamli muloqot 

madaniyatini rivojlantirish kerak. Oʻsmirning ijtimoiy tarmoqlardan foydalanishini 

faqat taqiqlash oʻrniga, virtual muloqotdagi muammolar, salbiy izohlar va tengdoshlar 

bosimi haqida ochiq, ayblovsiz suhbat olib borish maqsadga muvofiq. 

Beshinchidan, Oʻzbekiston oʻsmirlari ishtirokida empirik tadqiqotlar oʻtkazish 

lozim. Bunda layklar va izohlarning subyektiv ahamiyati, tashqi baholanishga ehtiyoj, 

oʻz-oʻzini baholash hamda oilaviy va tengdoshlar qoʻllab-quvvatlashi oʻrtasidagi 

munosabatlarni oʻrganish mumkin. Olingan natijalar mahalliy taʼlim muassasalarida 

psixologik profilaktika dasturlarini ishlab chiqishga yordam beradi. 

XULOSA VA TAKLIFLAR 

Xulosa qiladigan boʻlsak ijtimoiy tarmoqlardagi layk va izohlar oʻsmirlarning 

tengdoshlar tomonidan qabul qilinishga boʻlgan ehtiyoji va oʻz-oʻzini baholash 

jarayoni bilan bogʻliq psixologik omillar hisoblanadi. Ular ayrim vaziyatlarda qoʻllab-

quvvatlash va ijtimoiy aloqalarni mustahkamlashga xizmat qilsa, boshqa holatlarda 

tashqi tasdiqqa ortiqcha bogʻlanish, ijtimoiy solishtirish va salbiy fikr-mulohazalarga 

sezgirlikni kuchaytirishi mumkin. 

Ilmiy adabiyotlar tahlili tashqi baholanishga ehtiyojni ijtimoiy tarmoqlardan 

foydalanishning oddiy oqibati sifatida talqin qilish mumkin emasligini koʻrsatadi. 

Ushbu munosabatda oʻsmirning individual xususiyatlari, oʻz-oʻzini baholash darajasi, 

tengdoshlar bilan munosabatlari va oilaviy muhit muhim oʻrin tutadi. 

Shu sababli psixologik xizmatning asosiy vazifalaridan biri oʻsmirlarda oʻz 

qadrini faqat virtual reaksiyalar asosida belgilamaslik, ichki baholash mezonlarini 

shakllantirish, tanqidiy fikrlash va hissiy barqarorlikni rivojlantirishdan iborat. Mazkur 

tavsiyalarni Oʻzbekiston sharoitida samarali qoʻllash uchun mahalliy empirik 

tadqiqotlar va ilmiy asoslangan profilaktik dasturlar zarur. 

